
YO TE ONORE GOUVÈNÈ CUOMO  NAN JOUNEN DEJENE DOMINIKEN ANVAN LI 

TE MACHE NAN PARAD DOMINIKEN AN  
 

Onore nan Jounen Dejene Dominiken  Senatè Adriano Espaillat te òganize a pou 
angajman li nan Kominote Dominiken an ak Lidèchip li nan ogmante Salè 

Minimòm nan 
 

Onore nan Jounen Dejene Dominiken Manm Asanble Guillermo Linares te 
òganize a pou Lidèchip li nan Kreye yon Gwoup Travay nan Tout Eta a pou 

Konbat Eksplwatasyon Travayè  

 
Jodi a, yo te onore Gouvènè Andrew M. Cuomo nan de Jounen Dejene Dominiken nan 
Vil New York anvan li te mache nan Jounen Parad Dominiken an. Yo te prezante 
Gouvènè a Prim Juan Pablo Duarte  pou angajman li nan kominote Dominiken an nan 
yon dejene ke Senatè Adriano Espaillat te òganize. Gouvènè a te resevwa tou yon prim 
pou lidèchip li nan konbat eksplwatasyon travayè nan yon dejene  Manm Asanble 
Guillermo Linares te òganize.  
 
“Kominote Dominiken an se yon pyès santral nan kilti eta sa a ak yon reprezantasyon 
rèv New York,” Gouvènè Cuomo te deklare. “Nou gen anpil fyète nan pwolonje opòtinite 
pou ede kominote divès nou yo avanse e nou fyè pou nou patisipe nan efò sa a.”  
 
Senatè Adriano Espaillat te deklare, “Gouvène a pwouve tèt li kòm yon vrè zanmi 
kominote Dominiken an. Nan kanpe pou l pwoteje travayè ak goumen pou l ogmante 
salè minimòm pou travayè ka p travay pi di yo, Gouvènè Cuomo demontre angajman li 
pou l ede Dominiken ki New York yo. Se poutèt sa mwen kontan pou m prezante  Prim 
Juan Pablo Durate a bay Gouvènè Cuomo e mwen fyè pou m travay avèk li pou nou 
kenbe kominote nou an avan.” 
Manm Asanble Guillermo Linares te deklare, “Mwen vle remèsye Gouvènè Cuomo pou 
entèvansyon li nan pwoteje plizyè milye travayè ki travay pi di yo nan New York. Eta 
New York gen yon istwa pou vini ansanm epi ede kominote divès nou yo e anba 
Gouvènè Cuomo, nap kontinye avèk tradisyon sa a. Anba lidèchip Gouvènè, New York 
yon fwa ankò pran devan nan youn nan pwoblèm ki pi grav jodi a.” 

Mwa pase, Gouvènè a te anonse premye gwoup travay eta a nan kapasite sa a pou 
derasinen pwoblèm eksplwatasyon travayè nan plizyè endistri nan New York. Gwoup 
travay la ki bati sou inisyativ revolisyonè Gouvènè a pou pwoteje travayè nan endistri 
salon zong e ki pra l idantifye ak sispann pratik ilegal yo nan lòt endistri yo toupatou nan 
eta a. 
 
Wap jwenn yon transkripsyon rapid sou diskou Gouvènè a te fè nan Jounen 
Dejene Dominiken Senatè Adriano Espailliat te  òganize a anba a: 
 
An nou bat bravo. Nou gen gwo Depite nou an Charles Rangel, ewo nasyonal nou. E 
nou genyen Pwokirè Jeneral nou ka p pote bonjan jistis nan New York, Eric 
Schneiderman. An nou bat bravo pou li. E Prezidan Awondisman Ruben Diaz ak 
Senatè Ruben Diaz Senior – yo tout isit la. 
 
Kite m di sa: Se yon plezi pou mwen isit la pou m selebre avèk Kominote Dominiken an. 
900,000 fò. Nou gen plis Dominiken nan New York pase tout lòt kote andeyò Repiblik 
Dominikèn e sa se yon benediksyon pou nou. E yo vini nan New York pou yon sèl 
rezon: opòtinite. Pou menm rezon fanmi m te vini ak tout lòt fanmi. Opòtinite.  
 
Men sa mwen vle nou sonje sè ke opòtinite pa jis rive konsa e pwomès New York pa jis 
rive konsa. Nou dwe gen yon sistèm edikasyon ki travay pou chak timoun nan chak 
kominote. Kèlkeswa kòd postal yo. Yo dwe gen yon edikasyon premye klas. Nou dwe 
asire ke yo pa p eksplwate frè ak sè nou ki pa gen papye yo.  
 
Nou fè yon gwo istwa sou Azyatik ki nan salon zong yo ak kijan ya p eksplwate medam 
Azsyatik nan salon zong yo. Se vre. Men ma p di w, genyen Latino yap eksplwate nan 
sit konstriksyon ak ekip jaden ak konstriksyon toupatou nan Vil la ak Eta a.  
 
Kidonk nou gen anpil bagay pou nou fè. E youn nan bagay nou dwe fè se pou nou 
montre lidèchip. Lè ou se yon nasyon ka p fè deba sou imigrasyon, e menm si li bon 
oswa move e ou gen moun ka p di ou bezwen leve yon miray pou w anpeche moun vini 
paske ou pè imigrasyon, nou di vini nan New York e  na p montre w kijan imigrasyon se 
yon bèl bagay.  
 
E nap montre ou ki bèl sosyete ak kominote ou kapab bati lè ou akeyi moun ki soti 
toupatou nan mond lan ak pataje kilti yo yon sèl kote. Mete yon guayabera, vini New 
York epi   na p chanje lide w sou imigrasyon. An nou fè yon bèl parad. Mèsi paske nou 
te envite m. 
 
 
Wap jwenn yon transkripsyon rapid nan remak Gouvènè a te fè nan Jounen 
Dejene Dominiken Manm Asanble Guillermo te òganize a anba a: 
 
Mèsi anpil, mèsi anpil. Premyèman, felisitasyon pou tout kominote Dominikèn nan nan 
jou sa a, lè na p selebre eritaj yo ak kontribisyon yo nan gran vil sa a ak gran eta sa a. 

Kite m kòmanse pa prezante kèk nan ofisyèl eli yo ki isit la jodi a. Nou genyen bon 
kontwolè nou an ki byen bèl nan guayabera ble a. Mwen pa t si de chwa a men Scott 
Stringer byen bèl mwen kwè ke li dwe mete li sou  li chak jou, an nou bat bravo pou li, 
Scott Stringer. Defansè piblik nou an ap fè yon travay fantastik, Tish James, se yon onè 
pou m travay avèk li. Li se yon bon defansè e li fè travay la. Nou genyen komisyonè 
OASAS nou an isit la, Arlene González-Sánchez, Mwen ta renmen prezante li. 
 
E Guillermo Linares, Mwen ka di anpil anpil bagay sou Guillermo, men li gen yon plas 
nan liv istwa a e li se yon bonjan pyonye pou kominote Dominikèn nan. Wòl Guillermo 
ak trajektwa li nan plizyè fason fè m sonje sa papa m te fè. E lè ma p tande Guillermo, 
mwen tande vwa papa m paske papa mwen te premye jenerasyon Ameriken Italyen e li 
te konprann pouvwa nan peyi sa a e li fondamantalman anrasine nan sistèm politik la. 
Epi si ou bezwen pouvwa kòm yon nouvo kilti, vini  nan peyi sa a, ou gen pou w travay 
di ak angaje nan sistèm politik la se fason sa a ou kapab reprezante. Se konsa peyi sa 
a travay. E papa mwen nan plizyè fason te premye jenerasyon Ameriken Italyen. Li soti 
nan yon makèt nan Queens, sistèm edikasyon piblik,  men li te reprezante kominote 
Ameriken Italyen an e li te trè enpòtan pou l te reprezante kominote Ameriken Italyen an 
avèk diyite ak klas ak respè ak entegrite total.  
 
Guillermo se te pyonye pou kominote Dominikèn nan. Li te premye moun, e li te kanpe 
ale nan televizyon e li te di Alo, mwen se Guillermo, mwen soti nan Repiblik Dominikèn 
ak rasin tout moun paske li te premye moun yo te wè nan Repiblik Dominikèn e li te vin 
tounen reprezantan Repiblik Dominikèn. Jan li te aji ak jan li te sonnen ak jan li te 
konpòte l te vin sa moun te konnen. Ak yon pi bèl egzanp lidèchip ak diyite ak entegrite, 
ou paka jwen andeyò de Guillermo Linares e se yon onè pou m te wè li.  
 
E bliye New York, nou te ale nan Repiblik Dominikèn an Oktòb; li tankou yon vedèt nan 
Repiblik Dominikèn. Se tankou wa p mache avèk Beetles yo nan ane 60 yo. Tout moun 
te bezwen konnen ki moun sa a ka p mache a kote Guillermo Linares la. Men pou sa 
Guillermo te travay pou tout lavi l la se batay sa a ka p kontinye e se batay sa a kap 
kontinye. Pa janm konsidere sa ou genyen tankou yon bagay ou te dwe genyen. Ke pòt 
New York ouvri e li fasil pou imigran vini isit la e li fasil pou imigran fè pwogrè. Li pa 
fasil, li pa fasil.  
 
Fòk nou lite nan batay la chak jou e gen anpil fòs ki vle wè imigrasyon kanpe. E gen 
anpil fòs imigrasyon sa a defye e ki di, “Ase li ase, fèmen pòt yo. An nou kenbe sa nou 
genyen an e nou pa bezwen pataje anyen anplis avèk eksperyans imigran an.” Se 
batay sa a ka p fèt la. Ou kapab wè li nan politik lè wa p tande deba yo e ou kapab 
tande yo di “An nou leve miray e na p kite tout moun deyò paske nou fatige avèk etranje 
sa yo.”  
 
New York se yon eksperyans diferan. Nan New York nou konprann ke nou tout se 
etranje. Mwen se yon etranje, kominote Dominikèn nan se etranje, nou tout se etranje. 
Sèl moun ki pa etranje se Ameriken natif natal yo tout lòt moun se imigran. Kidonk nou 
akeyi eksperyans sa a men nou dwe pwoteje li. Konsa ki kado esansyèl nou kapab ofri? 
Yon sistèm edikasyon piblik ki travay pou tout timoun e ki ka fè chak timoun vin tounen 

prezidan an, gouvènè a, yon gwo pèsonaj e se poutèt sa bò kote eta a nou pa gen 
okenn tolerans ankò ak okenn pasyans pou eksplike poukisa lekòl yo ap kraze elèv 
5,7,10, 12 ane yo. Menm lekòl ki nan menm kominote yo, pa plis. Chak lekòl nan chak 
kominote gen pou opere paske elèv la vini avan.  
 
Nou te pale tou de sa Guillermo te mansyone, opòtinite, ou dwe dispoze travay men 
avan ou dwe gen yon travay ki peye yon salè ki pèmèt ou viv e salè minimòm aktyèl la 
pa pèmèt ou viv. $9 dola pa lè, ou pa kapab achte manje, ou pa kapab peye lwaye, ou 
pa kapab peye pou machin, ou pa kapab peye pou tranpòtasyon, ou pa kapab peye pou 
rad pitit ou. Nimewo yo pa travay, ogmante salè minimòm nan paske si yon moun ap 
travay a plen tan yo pa dwe viv nan povrete e sa se yon kwazad nou pra l kontinye.  
 
Lòt pwomès peyi sa a fè, eta sa a fè; jistis pou tout moun. Kòrèk? Jistis pou tout moun, 
senbòl jistis la, madanm jistis la bouche je li, poukisa? Paske li di sa pa pwoblèm ki 
koulè po w ye, li pa pwoblèm ki valè lajan ou genyen, jistis pou tout moun. Eta sa a, eta 
yo toupatou nan peyi a kounye a  ap poze keyson sou jistis pou tout moun nan. E 
genyen yon mank konfyans ant sistèm jistis kriminèl la ak kèk kominote, espesyalman 
kèk kominote moun koulè yo. Se poutèt sa nou di nan eta sa a, sèl eta pou w fè sa, lè 
gen yon ensidan kote lapolis tiye yon sivil ki pa gen zam nou pral retire dosye a nan 
distri avoka yo paske yo travay avèk lapolis e genyen yon pèsepsyon ke yo ka twò byen 
avèk lapolis la e mwen nonmen Pwokirè Jeneral Eric Schneiderman kòm pwosekitè pou 
l kapab jere ka sa yo e nou konnen na p jwenn jistis.  
 
Se sa eksperyans imigran an ye. Finalman pwoblèm ki pi ijan, ki se lojman abòdab 
espesyalman nan vil sa a, ane sa a avèk èd Guillermo pou dezyèm fwa nan istwa 
modèn nou pwolonje lwa estabilite lwaye yo ak lwa pwoteksyon lwaye e nou mete 
lokatè yo anlè pwopriyetè yo pou nou kapab jwenn lojman abòdab nou bezwen an.  
 
Nou fyè de ki moun nou ye ak fyè de kisa nou ye, jodi a na p selebre kominote 
Dominikèn nan, men kominote Dominikèn nan se jis yon reprezantasyon bèl rèv New 
York la. Se yon tan ki trè enpòtan, lè yon peyi ap eseye konprann kiyès li ye ak ki kote li 
prale, li trè enpòtan pou New York montre lidèchip li ak pou l di E Pluribus Unum, nan 
plizyè, youn sòti.  
 
Nou pa pè imigrasyon an, nou pa pè diferan koulè po, nou pa pè diferan langaj ak 
diferan aksan, nou akeyi yo, li fè nou vin pi bon, li fè nou vin pi fò e li fè nou vin pi rich. 
Nou gen tout kilti ou kapab jwenn nan glòb la nan yon bèl plas e nou rele li New York. E 
nou di si ou trete tout moun san patipri e ou bay tout moun opòtinite, nou kapab pran 
tout figi diferan sa yo ak tout diferan langaj sa yo  e nou kapab fè yon sèl pèp, yon 
kominote e la p kominote ki pi fò paske nou gen sa ki pi bon ki soti nan chak moun tout 
kote. Sa ki pi bon nan Repiblik Dominikèn, sa ki pi bon nan Italy, sa ki pi bon nan 
Ireland ak sa ki pi bon nan Ecuador, nou mete yo tout ansanm e ala yon fòs sa va fè? 
Lè ou genyen yon kominote literal ak entènasyonal ka p viv nan lapè ak amoni.  
 
Ou bay moun opòtinite, ou bay moun jistis, ou bay moun respè e yo pral reponn. Sa se 
rèv New York la e nou pra l fè li yon reyalite e nou pra l mete li nan yon nivo ki pi wo 

kote li poko janm ye.  
 
Mèsi e ke Bondye beni ou. 

### 

